
                                                                  
 
LANKIDETZA-HITZARMENA, URAREN EUSKAL AGENTZIAREN ETA DIMAKO 

UDALAREN ARTEKOA, "DIMAKO (BIZKAIA) OBA ETA INDUSI IBAIEN 

EGOKITZAPEN HIDRAULIKORAKO PROIEKTUARI" DAGOZKION OBRAK EGITEKO. 

 

BILTZEN DIRA 

Asier López Etxebarria jauna, Uraren Euskal Agentziako zuzendari nagusia eta José Mari 

Atutxa Olabarri jauna, Dimako alkatea. 

 

ESKU HARTZEN DUTE 

Asier López Etxebarria jaunak, Uraren Euskal Agentziaren zuzendari den aldetik eta 

Agentziaren Estatutuen 10.3.f) artikuluak ematen dizkion eskumenak betez. 

José Mari Atutxa Olabarri jaunak, Dimako Udalaren legezko ordezkari gisa, Toki 

Araubidearen Oinarriak arautzen dituen apirilaren 2ko 7/1985 Legearen 21.1.b) eta 124.4 a) 

artikuluek ematen dizkion ahalmenak erabiliz. 

Parte hartzen duten aldeek LANKIDETZA HITZARMEN hau sinatzeko beharrezko legezko 

gaitasuna onartzen diote elkarri eta, horretarako 

 

HONAKOA AZALTZEN DUTE 

LEHENENGOA. - Euskal Autonomia Erkidegoko Autonomia Estatutuaren 10. artikuluaren 

11. eta 33. apartatuen arabera, Euskal Autonomia Erkidegoari dagokio, bere lurraldearen 

barruan, ur-aprobetxamenduen gaineko eskumen esklusiboa, baldin eta urak oso-osorik 

Euskal Autonomia Erkidegoaren barruan igarotzen badira, bai eta legez Estatuaren interes 

orokorrekotzat jotzen ez diren edo beste autonomia-erkidego batzuei eragiten ez dieten 

herri-lanen gainekoa ere. 

 

Uztailaren 12ko 297/1994 Dekretuaren bidez, baliabide eta aprobetxamendu hidraulikoen 

arloan Estatuko Administrazioak zituen eginkizunak Euskal Autonomia Erkidegoari 

eskualdatzeari buruzko Transferentzien Bitariko Batzordearen Akordioa onartu zen. Dekretu 

horren bidez, toki-korporazioei laguntza emateko eginkizunak eta bitartekoak transferitu dira, 

besteak beste, Autonomia Erkidegoaren lurraldean egiten diren obra hidraulikoak egiteko, 

baldin eta jarduketa horiek haren interesekoak badira, beste autonomia-erkidego bati 

eragiten ez badiote eta legez Estatuaren interes orokorrekotzat jotzen ez badira. 

 

BIGARRENA. - Ekainaren 26ko 1/2006 Legeak Uraren Euskal Agentzia sortu zuen, 

ingurumen gaietako eskumena duen sailari atxikitako zuzenbide pribatuko erakunde publiko 

gisa, eta lege horren arabera, Euskadin uraren inguruko politika gauzatzea du xede agentzia 

horrek. Horri dagokio, besteak beste, Estatuko Administrazioak transferitu, eskuordetzan 

eman edo Agentziaren esku utzitako funtzioak gauzatzea. 

 

HIRUGARRENA. Uraren Euskal Agentziaren Estatutuak onartzen dituen azaroaren 

28ko178/2023 Dekretuaren 5. artikuluaren arabera, agentziak bere gain dituen zereginak eta 

eskaini beharreko zerbitzuak eraginkortasunez betetzen ditu, erabiltzaileen parte-hartzearen 

printzipioarekin bat etorriz, haien eskubideak eta interesak bermatuz eta beste administrazio 

batzuei dagozkien eskumenak guztiz errespetatuz. 

 

LAUGARRENA.- Toki Araubidearen Oinarriak arautzen dituen apirilaren 2ko 7/1985 

Legearen 57. artikuluak Toki Administrazioen eta Autonomia Erkidegoen arteko lankidetza 

ekonomiko, tekniko eta administratiboa baimentzen du, bai tokiko zerbitzuetan, bai interes 

komuneko gaietan, borondatez eta legeetan aurreikusitako modu eta baldintzen arabera, 

eta, nolanahi ere, sinatzen dituzten administrazio-hitzarmenen bidez gauzatu ahal izango 

da. 

Ildo beretik, Euskadiko Toki Erakundeei buruzko apirilaren 7ko 2/2016 Legearen 100. 

artikuluak ahalmena ematen die toki-erakundeei lankidetza-hitzarmenak sina ditzaten, beren 

artean edo gainerako administrazioekin, kudeaketa publikoa eraginkorragoa izan dadin eta 

administrazio-bikoiztasunak saihesteko edo ezabatzeko. 

 

BOSTGARRENA.- Kantauri Ekialdeko Demarkazio Hidrografikoaren Uholde Arriskua 

Kudeatzeko Planaren berrikuspenaren eta eguneratzearen arabera (martxoaren 21eko 

197/2023 Errege Dekretuaren bidez promulgatua), IGORREren Uholde Arrisku Handiko 

Eremuan (UAHE) zehaztutako eremuen artean (ES017-BIZ-2-1) Dimako udalerria dago. 



                                                                  
 
Oba eta Indusi ibaiek udalerri horretatik igarotzean eragindako uholde-arriskua murrizteko, 

Uraren Euskal Agentziak DIMAKO (BIZKAIA) OBA ETA INDUSI IBAIEN EGOKITZAPEN 

HIDRAULIKORAKO PROIEKTUA idatzi du. 

Gaur egun, bi eremu daude Dimako udalerrian, Ugaranako hirigunean, eta bereziki kritikoak 

dira uholde-arriskuari dagokionez; izan ere, eremu horiek uholde-arriskua dute itzulera 

laburreko uraldietarako, eta eremu horietako jarduerak eta erabiltzaile kalteberak daude. 

Zehazki, eremu horietako lehena Dimako ikastetxea da, Oba ibaiaren eskuineko ertzean 

kokatua, Indusi ibaiarekin bat egin baino pixka bat lehenago. Beste eremua Arratiako Egoitza 

izango litzateke, Indusi ibaiaren ezkerraldean kokatua, Oba ibaiarekin bat egiten duen tokitik 

ibaian gora. 

Aurrekoa kontuan hartuta, Uraren Euskal Agentziak hirigunean uholde-arriskua murrizteko 

beharrezkoak diren jarduketak jasotzen dituen proiektua idazteko kontratua egin du. 

 

SEIGARRENA.- Hori dela eta, bi Administrazioen interesak bakoitzaren eskumenen 

ikuspegitik koordinatzeko, lankidetzaren eta eraginkortasunik eta ekonomiarik handienaren 

irizpideei jaramon eginik, Sektore Publikoaren Araubide Juridikoaren urriaren 1eko 40/2015 

legearen 48. artikuluak, Toki Araubidearen Oinarriei buruzko apirilaren 2ko 7/1985 

Legearen 57. artikuluak, haiekin bat datozen gainerako manuek eta aplikatu beharreko 

arauek herri administrazioei ematen dizkieten ahalmenak erabiliz, bi alderdiek honako 

LANKIDETZA-HITZARMEN hau formalizatzen dute, 40/2015 Legearen 47.2 artikuluaren 

arabera eta ondoko klausula hauen arabera: 

 

KLAUSULAK 

LEHENENGOA.- HITZARMENAREN HELBURUA. 

Hitzarmenaren xede den proiektuaren izena hau da: "DIMAKO (BIZKAIA) OBA ETA 

INDUSI IBAIEN EGOKITZAPEN HIDRAULIKORAKO PROIEKTUA". 

Proiektu honen xedea da Oba eta Indusi ibaien funtzio hidraulikoa eta hustubide-ahalmena 

hobetzea 50 urteko errepikatze-denborarako, bai eta ibai horien ingurumen-lehengoratzea 

ere. 

 



                                                                  
 
BIGARRENA.- GAUZATU BEHARREKO JARDUKETAK. 

Jarduketa hauek egingo dira: BI-2543 errepideko zubiaren ordez edukiera hidrauliko 

handiagoko egitura bat jarriko da, ibilguan euskarririk gabe, eta ibilgua handituko da, uraldiak 

husteko ur handiko egoeretan funtzionatuko duten bermak eginez. 

Aurreikusitako lehenengo jarduketa BI-2543 errepideko zubiaren ordez edukiera hidrauliko 

handiagoko egitura bat jartzea da, ibilguan euskarririk ez duena. Era berean, ibilgua 

handitzea aurreikusten da, uraldiak husteko ur handiko egoeretan funtzionatuko duten 

bermen bidez. Oba ibaian, ezkerreko ertzean 5 metroko berma bat egitea aurreikusten da, 

eta eskuineko ertzean babes-horma batekin osatzen da, ikastetxeko instalazioak babestu 

ahal izateko. Indusi ibaian, ezkerreko ertzean luzetarako horma bat ezartzea aurreikusten 

da, egoitza babesteko. 

Proiektatutako obraren aurrekontua, guztira, HIRU MILIOI ZAZPIEHUN ETA 

BERROGEITA BI MILA BEDERATZIEHUN ETA HOGEITA BOST EURO ETA 

HIRUROGEITA ZAZPI ZENTIMOKOA (3.742.925,67 €) da, BEZa barne, eta HAMALAU 

(14) HILABETEKO epea du obra egiteko. 

 

HIRUGARRENA.- URAREN EUSKAL AGENTZIAREN KONPROMISOAK. 

Uraren Euskal Agentziak konpromiso hauek hartuko ditu: 

a) "DIMAKO (BIZKAIA) OBA ETA INDUSI IBAIEN EGOKITZAPEN 

HIDRAULIKORAKO PROIEKTUA" n jasotako obrak kontratatzea. 

b) Aipatutako obrak zuzentzea eta teknikoki ikuskatzea. 

c) Proiektuan sartutako obrak kontratatzeko benetako kostua finantzatu eta 

ordaintzea. Uraren Euskal Agentziari egingo dion gehieneko ekarpena HIRU MILIOI 

ZAZPIEHUN ETA BERROGEITA BI MILA BEDERATZIEHUN ETA HOGEITA 

BOST EURO ETA HIRUROGEITA ZAZPI ZENTIMOKOA (3.742.925,67 €) izango 

da, BEZa barne, urtez urteko honela banatuta: 

 

2026. urtea      1.000.000,00 € 

2027. urtea     2.742.925,00 € 

 



                                                                  
 
LAUGARRENA.- DIMAKO UDALAREN KONPROMISOAK. 

Dimako Udalak konpromiso hauek hartuko ditu: 

a) Obrak egiteko behar diren lurrak lortzea eta URAren esku jartzea, aldi baterako edo 

behin betiko. 

b) Bere jabetzakoak izango diren obrak amaitu ondoren, Dimako Udalak kudeaketa 

eta mantentze-lan egokiak egin beharko ditu, eta horretarako behar diren 

aurrekontu-aurreikuspenak egiteko eta gainerako neurriak hartzeko konpromisoa 

hartuko du. 

 

BOSTGARRENA. - OBREN KONTRATAZIOA, ZUZENDARITZA,  IKUSKATZEA  ETA 

ESPLOTAZIOA. 

 

1.- Uraren Euskal Agentziak, hitzarmen honetako 3.b) klausularen arabera, bere gain 

hartzen du hitzarmenean jasotako obren kontratazioa, Euskal Autonomia Erkidegoko 

Administrazioari aplika dakiokeen kontratazio-araudiaren arabera. 

2.-  Egin beharreko obren zuzendaritza eta ikuskaritza teknikoa Uraren Euskal Agentziak 

egingo du. Orobat, ziurtapenen onarpena ere Agentziak egingo du. 

3.- Agentziak obrak jaso ondoren, Dimako Udalaren eskura jarriko ditu, laugarren, 

bosgarren eta seigarren klausuletan, hurrenez hurren, adierazitakoaren arabera ustiatzeko 

eta kontserbatzeko. 

Obren edukitza eskualdatzea eta laugarren, bostgarren eta seigarren klausulan 

adierazitakoaren arabera behar bezala kontserbatzeko eta ustiatzeko konpromisoa, akta 

baten bidez artikulatuko da. 

4.- Hitzarmen honetan aurreikusitako obrak egiten diren bitartean, Agentziak ez du inolako 

konpromisorik edo erantzukizunik hartuko bere gain hondakin-urak saneatzeko eta arazteko 

betebeharrari dagokionez, betebehar hori obren eraginpeko eremuan saneamendua eta 

arazketa kudeatzeko ardura duen toki-erakundeari baitagokio. 

 

 



                                                                  
 
SEIGARRENA.- JARDUKETEN JARRAIPENERAKO BATZORDEA. 

1.- Hitzarmen honen jarraipen-batzorde bat eratuko da. Batzorde hori lau ordezkarik osatuko 

dute, bi Uraren Euskal Agentziakoak eta bi Dimako Udalekoak. Ordezkari horiek, hurrenez 

hurren, hitzarmen hau sinatzen duten alderdiek izendatuko dituzte, honako eginkizun hauek 

betetzeko: 

a) Hitzarmen honetan aurreikusitako obrak behar bezala burutzen ari direla egiaztatzeko 

jarraipena egitea, eta, horretarako, hiru erakundeek bata bestearen informazioa izan 

dezaten eta elkarrenganako konpromisoak behar bezala bete ditzaten irizpide eta moduak 

ezartzea. 

b) Lan bakoitzerako behar diren izapideak agudo egiteko oztopoak kentzen saiatzea. 

c) Hitzarmen honen gai diren jardunak burutuko direla bermatzeko behar diren txostenak 

egin eta neurriak proposatzea.  

d) Hitzarmenak ekar ditzakeen interpretatzeko eta burutzeko arazoei irtenbideak ematen 

saiatzea. 

2.- Hitzarmena indarrean dagoen bitartean eta edozein aldetako ordezkariak hala eskatzen 

badu, batzordea jardunak ondo joan daitezen behar den guztietan elkartuko da. Bilkura 

egiteko kide guztiek bertan egon beharko dute eta erabakiak ere aho batez hartu beharko 

dira. 

3.- Jarraipen Batzordearentzat espresuki jasotzen ez dituen gaietan, Sektore Publikoaren 

Araubide Juridikoaren urriaren 1eko 40/2015 Legearen Atariko Tituluaren II. kapituluaren 

hirugarren atalean  arautzen den kide anitzeko organoen araubidea aplikatuko da. 

 

ZAZPIGARRENA.- HITZARMENAREN ARAUBIDEA ETA INTERPRETAZIOA. 

1.- Hitzarmen hau administrazio arlokoa da eta, beraz, interpretatu eta garatzeko 

administrazio publikoen arteko lankidetza-hitzarmenei aplikatu beharreko administrazioko 

ordenamendu juridikoa bete beharko da. 

2.- Hitzarmenak edo hori betearazteak sortarazitako interpretazio arazoak jarraipenerako 

batzordeak konponduko ditu aurreko klausulan esandakoari jarraikiz, eta, hala ezin bada, 

40/2015 legea bete beharko da. 



                                                                  
 
ZORTZIGARRENA.- HITZARMENAREN ONDORIOAK ETA IRAUPENA. 

1.- Hitzarmenak ez ditu parte-hartzaileak behartuko bere aginpideei uko egin edo haiek 

aldatzera. Parte-hartzaileek hitzarmenaren ondorio diren konpromisoengatiko 

erantzukizunak bakarrik hartuko dituzte bere gain. 

2.- Hitzarmenak sinatzen denetik aurrera izango ditu ondorioak eta ordutik aurrera behartuko 

ditu parte-hartzaileak, harik eta bertan aurreikusitako jarduketa guztiak gauzatzen diren arte, 

gehienez ere LAU URTEZ. Epe hori amaitu aurretik, alderdiek aho batez erabaki ahal izango 

dute beste lau urtez luzatzea edo azkentzea, hori guztia Sektore Publikoaren Araubide 

Juridikoaren urriaren 1eko 40/2015 Legearen 49. artikuluan xedatutakoaren arabera. 

 

BEDERATZIGARRENA.- DATUEN BABESA 

Alderdi sinatzaileek konpromisoa hartzen dute Europako Parlamentuaren eta Kontseiluaren 

2016ko apirilaren 27ko 2016/679 (EB) Erregelamenduan (datu pertsonalen tratamenduari 

eta datu horien zirkulazio askeari dagokienez pertsona fisikoak babesteari buruzkoan) 

xedatutakoa betetzeko, baita honako hauetan xedatutakoa betetzeko ere: Datu Pertsonalak 

Babesteari eta Eskubide Digitalak Bermatzeari buruzko abenduaren 5eko 3/2018 Lege 

Organikoan eta DBLOa garatzeko Erregelamendua onartzen duen abenduaren 21eko 

1720/2007 Errege Dekretuan. 

 

HAMARGARRENA.-KONFIDENTZIALTASUNA 

Hitzarmenetik eratorritako betebeharrak betetzean eskuratzen den informazio guztia 

konfidentziala da, eta, indarreko araudiaren arabera, egikaritzearekin lotutako pertsona 

guztiek sekretu profesionala gordetzeko betebeharra dute. Beraz, sekretupean eduki 

beharko da eskuratutako informazio oro, eta ezingo zaio ezagutzera eman, ez osorik eta ez 

partzialki, protokoloan parte hartzen ez duen ezein pertsona fisikori edo juridikori, Uraren 

Euskal Agentziak aurrez eta berariaz baimena eman ezean. 

Arestian aipatutako pertsona fisiko edo juridikoren batek konfidentzialtasuna eta, hala 

badagokio, sekretu profesionala gordetzeko eginbeharra urratzen badu, behar diren 

erantzukizunak eskatuko zaizkio, eta eragindako kalte eta galerak konpontzeko. Betebehar 

horiek betetzen jarraitu beharko da, baita hitzarmenaren xede diren betebeharrak bete eta 

gero ere. 



                                                                  
 
 

HAMAIKAGARRENA. - EMAKUME ETA GIZONEN ARTEKO BERDINTASUNA 

Esku hartzen duten alderdiek genero ikuspegia txertatuko dute hitzarmen honen harira 

dagozkien jarduketa guztietan, araudi aplikagarrian ezarritakoari jarraikiz. 

 

HAMABIGARRENA.- HITZARMENA IRAUNGITZEA. 

1.- Hitzarmena zortzigarren klausulan ezarritako indarraldia igaro delako edo hitzarmena 

hautsi egin delako iraungiko da. 

2.- Alderdietako batek bere gain hartutako betebeharrak betetzen ez baditu, beste alderdien 

esku egongo da haiek zorrotz betearaztea edo hitzarmena hautsi dadin eskatzea, 

alderdietako edozeinek hala eskatuta, idatziz eta modu ziurtatuan, hilabeteko gutxieneko 

epean. Hitzarmena hausten bada, alderdiek erabakiko dute zer baldintzatan amaituko den, 

eta hasita dauden lanak nola ordainduko diren, baita horiek egin ondoren -–egingo balira – 

nola emango diren ere. 

Hitzarmena ez betetze arrazoi batengatik hausten bada, sortutako gastuen ordainketa 

ekarriko du kalte ordain gisa. 

 

Eta hala jasota gera dadin, eta ados daudela adierazteko, dokumentu hau sinatzen da 

sinadura elektronikoaren datan, eta azken sinatzailearen data hartuko da hitzarmenaren 

formalizazio-datatzat. 

 

URAREN EUSKAL AGENTZIAKO  

ZUZENDARI NAGUSIA  

 

ASIER LOPEZ ETXEBARRIA 

 

DIMAKO ALKATEA 

 

 

JOSÉ MARI ATUTXA OLABARRI 

 


